Vituo vya afya kuunganishwa kidigitali kurahisisha upatikanaji wa huduma za afya nchini
Na: Mwandishi Maalumu - Dodoma
14/11/2025 Rais wa Jamhuri ya Muungano wa Tanzania Mhe. Dkt. Samia Suluhu Hassan amesema Serikali ya awamu ya sita imejipanga kuunganisha vituo vya afya kidigitali na kuwa na viwango vinavyofanana ili watumia wa bima za afya waliopo mjini na vijijini waweze kupata huduma za afya zinazofanana.
Hayo ameyasema leo jijini Dodoma wakati akifungua Bunge la 13 la Jamhuri ya Muungano wa Tanzania baada ya kukamilika kwa shughuli za uteuzi na uapisho wa Wabunge na Waziri Mkuu.
Dkt. Samia alisema  Serikali ya awamu ya sita ilihaidi ndani ya siku 100 za mwanzo itatoa ajira kwa vijana ambapo hadi sasa imeshatoa ajira kwa vijana elfu 12.
“Tumetoa ajira katika fani ya sekta ya afya na elimu, ajira elfu 5 zimetolewa kwa watumishi wa sekta ya afya, na elfu 7 katika sekta ya elumu, huu ni mwanzo wa kujibu kero za wananchi na kuboresha sekta ya afya na elumu nchini”, alisema Mhe. Dkt. Samia
Dkt. Samia alisema Serikali hiyo imepanga ifikapo mwaka 2030 kukamilisha ujenzi wa hospitali, vituo vya afya na zahanati zote nchini huku ikiboresha huduma zinazopatikana katika Hospitali ya Taifa Muhimbili kwa kuongeza vitanda hadi kufikia 1755.
Dkt. Samia alisema Serikali yake imejipanga kuhakikisha huduma za kibingwa za afya zinapatikana katika hospitali za rufaa za mikoa pamoja na zile za kanda. 
“Badala ya watu kuwa wanazifuata huduma za kibingwa mbali na wanapoishi, sasa tunataka huduma hizo ziwafuate watu walipo”, alisema Mhe. Samia
Kadhalika Mhe. Dkt. Samia alisema Serikali yake imejipanga kuwekeza na kukabiliana na magonjwa ya mlipuko kwa kujenga hospitali itakayotoa huduma za magonjwa ya mlipuko Mkoani Kagera, lakini pia kuongeza uwezo wa kuzalisha dawa na vifaa tiba nchini na kujielekeza zaidi kwenye kinga kuliko tiba.
Aidha Mhe. Dkt. Samia ameitaka Wizara ya afya kupitia Hospitali na Taasisi zake kutozuia maiti na kuwataka kuruhusu watu kuchukua maiti za wapendwa wao wakati familia zikijipanga kulipa deni.
“Nawasihi wananchi wote kuweka kipaumbele kwenye masuala ya afya kwa kuwa na bima ya afya kwa wote ili tuweze kuondokana na changamoto tunapohitaji huduma za afya”, alisema Mhe. Dkt. Samia

